
Inatsisartut Suleriaasianni § 33, imm. 6, nr. 4 malillugu aalajangiiffigisassatut siunnersuut una 

Naalakkersuisunit matumuuna saqqummiunneqarpoq: 

 

 

Nunat Avannarliit isumaginninnikkut isumannaallisaaneq pillugu 

isumaqatigiissutaannut Kalaallit Nunaata akuerserusunneranik Namminersorlutik 

Oqartussat nalunaaruteqarnissaat pillugu Inatsisartut aalajangiiffigisassaattut 

siunnersuut 

(Ilaqutariinnermut Inatsisinillu Atuutsitsinermut Naalakkersuisoq) 

 

 

 

Tunngavilersuut: 

Isumaginninnermut Peqqissutsimullu Ministerrådip ataatsimiinnerani Norgemi Bergenimi 

ulloq 12. juni 2012 isumaginninnikkut isumannaallisaaneq pillugu nunat avannarliit nutaamik 

isumaqatigiissuteqarput. Kalaallit Nunaat isumaqatigiissummut atsioqataavoq. 

 

Isumaqatigiissummi artikel 1 naapertorlugu isumaqatigiissummut aamma nuna 

namminersortoq Kalaallit Nunaat ilaatinneqarpoq, tamatumunnga Inatsisartut 

akuersissuteqarnerat apeqqutaatillugu. 

 

Isumaqatigiissummut ilaanissaq Inatsisartut akuersissutigissappassuk, tamanna 

Isumaginninnermut Ilanngutivinnissamullu ministeriaqarfiup qallunaat nunanut allanut 

ministeriaqarfianut nalunaarutigissavaa, taamaalillunilu Kalaallit Nunaannut atatillugu 

isumaqatigiissut atuutilissalluni, soorlu tamanna isumaqatigiissummi artikel 16-mi 

allassimasoq. 

 

Taamaattumik Kalaallit Nunaat isumaqatigiissummut akuersisinnaassappat, 

aalajangiiffigisassatut siunnersuut Inatsisartunit akuerineqaqqaartariaqarpoq. 

 

Isumaginninnikkut Isumannaallisaq pillugu Nunat Avannarliit Isumaqatigiissutaat 18. august 

2003-meersumut atuuttumut Kalaallit Nunaat akuersinikuuvoq, isumaqatigiissutikkut inuit 

nunat avannarliit akornanni nuuttut, soraarnerussutisiaqarnissamut, ilaqutariinnut 

ikiorsiissutisiaqarnissamut, peqqinnissakkut sullissinneqarnissamut aamma 

suliffissaaleqinermi pisartagaqarnissamut nunani avannarlerni aamma nunani 

namminersortuni pisinnaatitaaffeqalerlutik. 

 

Isumaginninnikkut isumannaallisaanermik aaqqissuussinerit ataqatigiissaarneqarnissaat 

pillugu europamiut peqqussutaannut isumaqatigiissut tapertaavoq, isumaqatigiissutikkullu 

peqqussummi maleruagassat inunnut allanut ataatsimoortukkaanik tunuliaqutaqartunut Nunat 

Avannarliit iluini atorneqarnissaannut nunat avannarliit annertuumik pisussaaffilerneqarlutik. 

 

Europami peqqussutip nutaap (nr. 883/2004) aamma europami maleruagassanik nutaanik 

taakkuninnga EØS-imi nunat akuersinerisa malitsigisaamnik Isumaginninnikkut 

Isumannaallisaaneq pillugu Nunat Avannarliit Isumaqatigiissutaat Nutaaq suliarineqarpoq.  

Kalaallit Nunaat aamma Savalimmiut EU-mut aamma EØS-imut ilaasortaanngillat, 

taamaattumik isumaginninnikkut isumannaallisaaneq pillugu nunat avannarliit 

isumaqatigiissutaat taamaallaat inunnut, nunani avannarlerni nunat akornanni nuuttunut 

pisinnaatitaaffeqartitsivoq. 

 

Isumaqatigiissummut atuuttumut naleqqiullugu nunat avannarliit isumaqatigiissutaat nutaaq 

pingaaruteqartunik imarisamigut allannguuteqanngilaq. Akilersuutilli isumaqatigiissummut 

ilaatinneqarnerat peerneqarsimavoq. Isumaqatigiissut isumaqatigiissummut atuuttumut 

naleqqiullugu nalinginnaasumik nutarterineruvoq. 

 

Isumaqatigiissut ilusimigut nutaaliorneruvoq, tassani Kalaallit Nunaat aamma Savalimmiut 

aallarniummi ilaatinneqaramik, allassimagami Danmarkip, Savalimmiut Kalaallit Nunaatalu 

Naalagaaffeqatigiiunerat aamma Savalimmiut Kalaallit Nunaatalu Europami 

Naalagaaffeqatigiinnut ilaasortaannginnerat, Det Europæiske Økonomiske 

Samarbejdsomådemulluunniit ilaatitaannginnerat eqqarsaatigineqassasut. 

 

Isumaqatigiissummut allaffissornikkut suleqatigiinnissamik isumaqatigiissut, 

isumaqatigiissutip atuutilersinneqarnissaanik qulakkeerinnittussaq suliarineqarpoq. 

Suleqatigiinnissamik isumaqatigiissut taanna nunanit ataasiakkaanit aamma nunanit 

namminersortunit 2012 – 2013-ip ingerlanerani allaffissornikkut atsiorneqassasoq 

naatsorsuutigineqarpoq.  

 

Isumaginninnikkut isumannaallisaaneq pillugu nunat avannarliit isumaqatigiissutaat nutaaq 

saqqummiunneqartoq ukiuni arlaqaqisuni suliarineqarpoq, isumaqatigiissummimi pineqartut 

pillugit ajornartorsiuterpassuit, nunani avannarlerni atorfilittat suleqatigiivisa 

ataatsimiittarnerpassuarni oqallisigineqartarlutillu isumaqatiginninniutigineqartarsimammata. 

Ataatsimiinnerni taakkunani Kalaallit Nunaat piffissaq tamakkerlugu suleqataalluni 

peqataasarpoq aammalu piareersarluni sulinermi nalinginnaasumik peqataasarluni. 

 

Isumaqatigiissummut atsioqataanissamut Kalaallit Nunaat Savalimmiullu siullermeertumik 

periarfissinneqarput. Isumaqatigiissut pillugu isumaqatigiinniarnerni Kalaallit Nunaat 

sinnerlugu Ilaqutariinnermut, Inatsisinillu Atuutitsinermut Naalakkersuisoqarfik 

peqataasarpoq. 

 

Isumaqatigiissut nutaaq aalajangiiffigisassatut siunnersuummut matumunnga 

ilanngunneqarpoq. 

 

Aningaasaqarnikkut kingunissai 

Soqanngilaq. 

 

 





NUNAT AVANNARLIIT ISUMAGINNINNIKKUT 
ISUMANNAALLISAANEQ PILLUGU ISUMAQATIGIISSUTAAT 
 


Danmarkimi, Finlandimi, Islandimi, Norgemi Sverigemilu 
naalakkersuisut 


 
- Europami Aningaasaqarnikkut Suleqatigiiffik (EØS) pillugu 
isumaqatigiissutip atortuulernerata kingornatigut sulisartut, 
namminersorlutik inuussutissarsiuteqartut taakkualu ilaqutaasa EU-p 
iluani nuuttut aamma inuit Nunat Avannarliit iluanni nuuttut 
eqqarsaatigalugit isumaginninnikkut isumannaallisaatit 
ataqatigiissaarneqarnerat pillugu Europami malittarisassanik atuisut, 


 
- isumaginninnikkut isumannaallisaatitut aaqqissuussinerit 
ataqatigiissaarneqarnerat pillugu Nunat Avannarliit 
isumaqatigiissutaannik, isumaginninnikkut isumannaallisaatit 
aaqqissuunneqarnerisa ataqatigiissaarneqarnerat pillugu Europami 
peqqussummut tapertaasumik kingusinnerpaamik 18. august 2003-
mi isumaqatigiissuteqarsimasut, taamaaliornikkut Nunat Avannarliit 
inunnut immikkoortukkuutaanut aalajangersimasunut, peqqussummi 
pineqartunut ilaatinneqanngitsunut, tassalu inunnut nunani EØS-
imut peqataanngitsuni innuttaasut imaluunniit peqqussummi 
taamatut oqartarneq tunngavigalugu sulisartuusimanngitsunut 
imaluunniit namminersortutut inuussutissarsiortuusimanngitsunut 
peqqussutip malittarisassaanik Nunani Avannarlerni atuinissamut 
nunat avannarliit pisussaaffeqalersillugit, 


 


- isumaginninnikkut isumannaallisaaneq pillugu 
isumaqatigiissummik peqqussutip (EØF) nr. 883/2004-p 
tunngaviusumik isumaanut naapertuuttumik tunngaveqartumik 
isumaqatigiissuteqarnissamik kissaateqartut, 


 
- Nunat Avannarliit isumaqatigiissutaannik peqqussummut (EØF) 
nr. 883/2004-mut inunnik sulisartuunngitsunik 
sulisartuusimanngitsunilluunniit imaluunniit namminersorlutik 
inuussutissarsiortuunngitsunik namminersorlutilluunniit 
inuussutissarsiortuusimanngitsunik aamma ilaatitsisumik, aamma 
peqqussutip taassuma naammassineqarnissaa pillugu 
aalajangersakkanut (EØF) nr. 987/2009-mut kiisalu Nunani 







Avannarlerni isumaginninnikkut isumannaallisaaneq pillugu 
malittarisassat ineriartortinneqarneranut naleqqussaaniartut, 


 
- Naalagaaffeqatigiinnerup Danmarkimut, Savalimmiunut Kalaallillu 
Nunaannut atuunneranik, Savalimmiut Kalaallillu Nunaata Den 
Europæiske Unionimut (EU-mut) ilaasortaannginnerannik 
imaluunniit Europami Aningaasaqarnikkut Suleqatigiiffik pillugu 
isumaqatigiissummi (EØS-imi) pineqartunut 
ilaatinneqannginnerannik paasinnittut, 


 
isumaqatigiipput Nunani Avannarlerni isumaginninnikkut 
isumannaallisaaneq pillugu isumaqatigiissuteqarniarlutik. 
Isumaqatigiissut manna EU-mi peqqussutinut tapertaavoq, pisunilu 
aalajangersimasuni inunnut Nunat Avannarliit akornanni nuuttunut 
amerlanerusunik pisinnaatitaaffeqalersitsilluni.  
 
Isumaqatigiissut imaattunik oqaasertaqassaaq: 
 
 







IMMIKKOORTOQ I 
AALAJANGERSAKKAT NALIGINNAASUT 


Artikel 1 
Nassuiaatit 


 
1. Isumaqatigiissummi matumani taaguutit atorneqartut uku imatut 
isumaqartinneqarput: 
1) ”Nuna Nunanut Avannarlernut ilaasoq”: Nunat atsioqataasut 
tamarmik kiisalu namminersorluni oqartussaqarfiusut Savalimmiut 
Kalaallillu Nunaat, taakkulu suliassaqarfinni isumaqatigiissummut 
ilaatinneqartuni namminersornissamut pisinnaatitaapput, aamma 
Åland, isumaqatigiissut taakkununnga atuussinnaassuseqassasoq 
nunat taakku akuerippassuk; 
2) ”peqqussut”: Isumaginninnikkut isumannaallisaatitut 
aaqqissuussinerit atorneqarnerat pillugu peqqussut (EØF) nr. 
883/2004, Nunani Avannarlerni oqaasertalersugaanera 
sukkulluunniit atuuttoq aamma Europami Aningaasaqarnikkut 
Suleqatigiiffik pillugu isumaqatigiissummut 2. maj 1992-imeersumut 
(EØS pillugu isumaqatigiissummut) ilanngussap VI-ip sukkulluunniit 
nassatarisaanut naleqqussaanerit malillugit. 
3) ”Peqqussutip atortinneqarnera pillugu peqqussut”: Peqqussutip 
(EØF) nr. 883/2004-p atortinneqarnera pillugu peqqussut (EØF) nr. 
987/2009, Nunani Avannarlerni oqaasertalersugaanera 
sukkulluunniit atuuttoq aamma Europami Aningaasaqarnikkut 
Suleqatigiiffik pillugu isumaqatigiissummut 2. maj 1992-imeersumut 
(EØS pillugu isumaqatigiissummut) ilanngussap VI-ip sukkulluunniit 
nassatarisaanut naleqqussaanerit malillugit. 
4) ”tunngaviusumik pensionisiat”: Najugaqarfik tunngavigalugu 
pensionisiat aamma pensionisianut tapit sulisartutut 
pensionisiaqanngitsunut imaluunniit sulisartutut ikittuinnarnik 
aningaasartalinnik pensionisiaqartunut tunniunneqartartut, tak. 
isumaqatigiissummut matumunnga aqutsinikkut 
isumaqatigiissummut ilanngussaq I, tassanilu oqaatigineqarpoq 
pisartakkat suut Nunani Avannarlerni ataasiakkaani tunngaviusumik 
pensionisiatut isigineqarnersut. 


 
2. Taaguutit allat isumaqatigiissummi matumani atorneqartut 
peqqussummi, atuutitsissutitut peqqussummi imaluunniit Nunat 
Avannarliit inatsisiliaanni atorneqarnermisut isumaqartinneqarput. 







 
Artikel 2 


Suliatigut atuuffia 
 


Isumaqatigiissut manna inatsisiliornermut peqqussutip suliatigut 
atuuffiani pineqartunut ilaatinneqartunut atorneqarpoq. 


 
Artikel 3 


Inuit pineqartunut ilaatinneqartut 
 


1. Isumaqatigiissut manna inunnut peqqussummi inunnut 
pineqartunut ilaatinneqartunut Nunanilu Avannarlerni 
inatsisiliornermi pineqartunut ilaatinneqartunut 
ilaatinneqarsimasunulluunniit atuuppoq. 


 
2. Peqqussut manna inunnut peqqussummi inunnut pineqartunut 
ilaatinneqanngitsunut ukununnga aammattaaq atuuppoq: 
a) inunnut Nunanilu Avannarlerni inatsisiliornermi pineqartunut 
ilaatinneqartunut ilaatinneqarsimasunulluunniit 
b) inunnut a)-mi taaneqartunut ilaqutaanermikkut toqukkulluunniit 
qimataanermikkut taamatut pisinnaatitaaffeqalersimasunut. 


 
3. Taamaattorli imm. 1-imi aamma imm. 2-mi aalajangersakkat 
Taamaallaat Nunani Avannarlerni innuttaassuseqartunut 
Danmarkimi atuuppoq, uku atorneqarnerat eqqarsaatigalugu: 
a) peqqussummi kapitali 8-mi ilaqutariinnut pisartagaritinneqartut 
pillugit malittarisassat 
b) inuit suliffissaaleqisut naalagaaffimmut ilaasortaasumut allamut 
aallartut pillugit peqqussummi artikel 64 
c) tunngaviusumik pensionisiat pillugit malittarisassat. 


 
Artikel 4 


Peqqussutip atuuffia annertusisaq 
 


Isumaqatigiissummi matumani allamik 
aalajangersaasoqarsimanngippat peqqussutip aamma peqqussut 
atortinniarlugu peqqussutip atuuffii annertusineqassapput inuit 
isumaqatigiissummi matumani pineqartut Nunamilu Avannarlermi 
najugaqarfeqartut tamaasa ilaatilerlugit. 







IMMIKKOORTOQ II 
INATSISIT SUUT ATORNEQARNISSAAT PILLUGU 


AALAJANGERSAKKAT 
Artikel 5 


Najugaqarfik 
 


Inuk Nunami Avannarlermi naalagaaffiup inatsisiliai naapertorlugit 
najuqartoq. Inatsit suna inummut pineqartumut atorneqassanersoq 
isumaqatigiinngissutigineqarpat inuk taanna Nunami Avannarlermi 
inuit nalunaarsorsimaffianni nalunaarsorneqarfigisimasamini 
najugaqartutut isigineqassaaq, pissutsit allat allamik 
pissutissaqalersitsinngippata. 


 
Artikel 6 


Nunaviup toqqaviani sulineq 
 


Peqqussummi immikkoortumi II-mi aalajangersakkanik atuinermi 
nunap nunavittaata toqqaviani pinngortitami pisuussutinik 
misissuineq piiaanerlu nunami pineqartumi sulinertut 
isigineqassaaq. 


 
 







IMMIKKOORTOQQ III 
PISARTAGAQARSINNAATITAANEQ PILLUGU IMMIKKUT  


AALAJANGERSAKKAT 
Kapitali 1 


Napparsimanermi 
Artikel 7 


Angerlamut angalanermi aningaasartuutinik  
matussusiineq 


 
1. Inuk Nunami Avannarlermi najugaqartoq tassani 
ikiorserneqarsinnaatitaanermik qulakkeerunneqarsimappat, 
Nunamilu Avannarlermi allami najugaqarallarnermi nalaani 
napparsimalluni katsorsartippat nunamut najugaqarfigisamut 
angerlarluni angalanermi aningaasartuutaanerusut, pineqartup 
angalariaatsimik naliginnaasumik atortakkaminit allaanerusumik 
atuisariaqalerneratigut pilersut nunap najugarigallakkap akilissavai. 


 
2. Immikkoortumi siullermi aalajangersagaq inuit Nunamut 
Avannarlermi allami pisariaqartumik katsorsartikkiartorlutik 
angalanissaminnut akuerineqarpata atuutissanngilaq. 


 
Kapitali 2 


Timikkut innarlernermi, utoqqalinermi toqusoqarneranilu  
ikiorsiissutit 


Artikel 8 
Nunami EØS-imut ilaasortaasumi najugaqarfeqarnermi 


tunngaviusumik pensionisiat 
 


Inuk nunami EØS-imut ilaasortaasumi najugaqarallartilluni 
tunngaviusumik pensionisianik Nunami Avannarlermi 
katersorsimasaminik pisinnaatitaavoq, piumasaqaatit peqqussut 
isumaqatigiissutilluunniit matuma nassatarisai tunngavigalugit 
atuuttut malillugit. 


 
Artikel 9 


Peqqussummi artikel 54, imm. 2, litra b), nr. i) 
tunngavigalugu isumaqatigiissut 


 







Piffissat sillimmasiiffiusimasut pensionisiaqalerneq 
atuutilersimanngitsuuppat piusimasussat tunngavigalugit 
pensionisiat naatsorsorneqarnissaannut piumasaqaatit Nunami 
Avannarlermi ataasiinnaanngitsumi eqqortinneqarsimappata 
siunissami piffissat taamaattut taakku ilaat kisiisa Nunani 
Avannarlerni ataasiakkaani naatsorsuinermi 
ilanngunneqartassapput. Taakku piffissat sillimmasiiffiusimasorpiaat 
najugaqarfiusimasorpiaalluunniit pensionisianik naatsorsuinermi 
atorneqartut tunngavigalugit aalajangersarneqassapput, nunami 
pineqartumi najugaqarsimanerpiamik nunani 
najugaqarsimanerpianut tamarmiusunut sanilliussineq 
tunngavigalugu. 


 
Kapitali 3 


Suliffissaaleqinermi ullormusiat 
Artikel 10 


Piffissat qaangiussimasut pillugit piumasaqaatinik  
atortitsinnginneq 


 
Piffissat sillimmasiiffiusimasut, suliffiusimasut 
namminersortutulluunniit sulinermik ingerlatsiviusimasut pillugit 
piumasaqaatit peqqussummi artikel 61, imm. 2-mi 
aalajangersarneqarsimasut inunnut suliffissaaleqinermi ullormusiat 
pillugit malittarisassani pineqartunut ilaasinnaalerlutik sulisimasunut 
imaluunniit Nunami Avannarlermi pisartagaqalerumalluni 
qinnuteqaateqarfiusumi taamaattunik pisartagaqarsimasunut 
atuutinngillat. Taamaattorli sulineq suliffissarsiortutut pisortat 
suliffissarsiuussisarfiannut ulloq nalunaarfik ukiunik tallimanik 
sioqqullugu piffissap iluani ingerlanneqarsimassaaq 
ullormusialluunniit pisartagarineqarsimassallutik, pisunilu 
pisariaqartitsiviusuni suliffissaaleqilersinnaanermut 
sillimmasiisarfimmut pineqartunut ilaasortanngornissamik 
qinnuteqarneq sioqqullugu. 


 
Kapitali 4 


Ilaqutariinnut pisartagaqartinneqartartut 
Artikel 11 


Tapinik nikingassutinillu naatsorsuineq 
 







1. Anaananngorneq ataatanngornerluunniit pissutigalugu 
pisartakkat isertitanut annaasanut taarsiissutitut 
naatsorsuutigineqartut peqqussummi artikel 68, imm. 2-p 
atorneqarnerani isiginiarneqassanngillat, pisartakkat 
peerneqarnissaat tapinilluunniit naatsorsuineq eqqarsaatigalugit. 


 
2. Oqartussaasup suliffeqarfiulluunniit peqqussummi artikel 68, 
imm. 2 tunngavigalugu pisartakkanik atorunnaarsitsisussap tapinillu 
tunniussisussap meeqqat ataasiakkaarlugit ilaqutariit pisartagaat 
tamarmiusut naatsorsussavai, ilaqutariillu pisartagaat aningaasanik 
nunami allami naatsorsorneqarsimasuni ilanngassavai, tapillu 
aningaasartaat tunniutissallugit. 


 
Kapitali 5 


Piginnaanngorsaaqqinneq 
Artikel 12 


Suleqatigiinneq 
 


1. Pisuni killeqarfinnik pitaasuni naalagaaffimmi pisinnaatitaasumi 
naalagaaffimmilu najugaqarfigisami suliffeqarfiit pineqartut 
suleqatigiissapput, inuit suliffeqartut tapersersussavaat tangilinnillu 
suliniuteqarlutik, sulileqqinnissamut suliffimmullu uteqqinnissamut 
periarfissat sunniuteqarfiginiarlugit. Naalagaaffimmi 
najugaqarfigisami suliffeqarfik naalagaaffimmi pisinnaatitaasumi 
suliffeqarfik isumaqasioqatigalugu killissarititaasut nunap inatsisaani 
aalajangersarneqarsimasut iluanni periarfissarititaasutut 
suliniuteqassapput. 


 
2. Taamatut suliniuteqarneq inuup isumaginninnikkut sumi 
isumannaallisaavigineqarneranik allanngortitsineq nassatarippagu 
pisoq pineqartunut ataasiakkaanut iluaqutaasussanngorlugu 
suliffeqarfiit sapinngisamik aaqqinniarsarissavaat. 


 







IMMIKKOORTOQ IV 
AALAJANGERSAKKAT ASSIGIINNGITSUT 


Artikel 13 
Aqutsinermi allaffissornikkut isumaqatigiissut 


 
Oqartussaasoq pisinnaatitaasoq suliffeqarfilluunniit oqartussaasumit 
pisinnaatitaasumit toqqagaasoq aalajangersakkat Nunani 
Avannarlerni isumaqatigiissutip matuma assigiissaartumik 
atorneqarnerisa qulakkeerneqarnissaannut pisariaqartut aqutsinermi 
allaffissornikkut isumaqatigiissutigissavai. 


 
Artikel 14 


Aqutsinermi allaffissornikkut suleqatigiinneq 
attaveqateqarfillu 


 
1. Oqartussaasut suliffeqarfiillu isumaqatigiissutip matuma 
atortinneqarnerani pisariaqarneratut annertutigisumik 
suleqatigiissapput ikioqatigiissallutillu. 


 
2.  Pisuni killeqarfinnik pitaasuni nunani pisumit attorneqartuni 
oqartussaasut suliffeqarfiillu suleqatigiissapput ikioqatigiissallutillu, 
aqutsinikkut allaffissornermi ileqquusutut periaatsit 
pitsaanerulersinniarlugit, kiisalu pisuni aalajangersimasumi, 
pingaartumik inatsisiliorneq pillugu apeqqutini, pineqartunut 
ataasiakkaanut iluaqutaasumik aaqqiissuteqarnissaq siunertaralugu 
suleqatigiittassallutik. 


 
3. Nunani Avannarlerni tamani attaveqarfeqassaaq, taannalu 
oqartussaasumit pisinnaatitaasumit toqqarneqassalluni. 


 
Artikel 15 


Utertitsilluni akiliiffigeqatigiinngitsoorneq 
 


1. Peqqussummi artikel 35, artikel 41 aamma artikel 65 
tunngavigalugit Nunat Avannarliit, nunat marluk arlallilluunniit 
akornanni allamik isumaqatigiissuteqartoqarsimanngippat, 
napparsimanermut, anaananngornermut, sulitilluni ajoqusernermut 
inuussutissarsiummulluunniit atatillugu nappaatinut atatillugu 
aningaasartuutinik aamma suliffissaaleqinermut atatillugu 







aningaasartuutinut kiisalu aqutsinikkut allaffissornermut 
nakorsamillu misissortinnermut atatillugu aningaasartuutinik 
sunilluunniit imminnut utertitsillutik akiliiffigeqatigiinngitsuussapput. 


 
2. Utertitsilluni akiliiffigeqatigiinngitsoornermi inunnut peqqussummi 
artikel 20, imm. 1, artikel 28, imm. 1 aamma artikel 36, imm. 1 
tunngavigalugu Nunamut Avannarlermut tassani pisariaqartumik 
katsorsartinniarlutik aallarnissaminnut akuerineqarsimasunut 
aningaasartuutit pineqartunut ilaatinneqanngillat. 


 
Artikel 16 


Atortuulersitsineq 
 


1. Isumaqatigiissut manna atortuulersinneqarpoq, EØS pillugu 
isumaqatigiissummut ilanngussap peqqussummut (EØS) nr. 
883/2004-mut naleqqussarneqarnissaa piumasaqaatigalugu.   


 
2.  Isumaqatigiissut manna qaammatip naalakkersuisut tamarmik 
isumaqatigiissummik akuerinnillutik Danmarkimi naalakkersuisunut 
nalunaaruteqarfigisaata kingornatigut qaammatit pingajuisa ulluanni 
siullermi atortuulerpoq. 


 
3. Isumaqatigiissut Savalimmiut, Kalaallit Nunaat Ålandilu 
eqqarsaatigalugit  
atortuulissaaq Savalimmiuni naalakkersuisut, Kalaallit Nunaanni 
Inatsisartut Ålandimilu Lagtingip isumaqatigiissut Savalimmiunut, 
Kalaallit Nunaannut Ålandimullu atuussinnaassuseqassasoq 
nalunaarutigisimagaat Danmarkip tulliullunilu Finlandip 
naalakkersuisuisa Danmarkimi nunanut allanut ministereqarfimmut 
nalunaarutiginninnerisa kingornatigut ullut 30-t qaangiunneranni. 


 
4. Akuersinermut atatillugu Savalimmiuni Naalakkersuisut Kalaallillu 
Nunaanni Inatsisartut isummerfigissavaat artikel 3, imm. 3-mi inuit 
pineqartunut ilaatinneqartut kiisalu peqqussummi tunngaviusumik 
pensionisiat pillugit malittarisassani ilaatitsinngitsoornerit 
Danmarkimut atuuttut taakkununnga (Savalimmiut Kalaallillu 
Nunaannut) aamma atuutissanersut. 


 







5. Danmarkimi nunanut allanut ministereqarfiup illua-tungiusut 
sinneri aamma Nordisk Rådip Allattoqarfia nalunaarutit taakku 
tiguneqarnerinik piffissamillu isumaqatigiissutip atortuulerfianik 
ilisimatissavai.  


 
Artikel 17 


Isumaqatigiissummik atorunnaarsitsineq 
 


1. Illua-tungiusut arlaata isumaqatigiissut atorunnaarsinneqassasoq 
kissaatigippagu tamanna pillugu allakkatigut nalunaarut Danmarkimi 
nunanut allanut ministereqarfimmut nassiunneqassaaq, taassumalu 
illua-tungiusut sinneri nalunaarummik taassumalu imarisaanik 
ilisimatissallugit. 


 
2. Atorunnaarsitsineq illua-tungiusumut nalunaaruteqarsimasumut 
taamaallaat atuuppoq, ullullu atorunnaarsitsineq pillugu 
nalunaarummik Danmarkimi nunanut allanut ministereqarfiup 
tigusiffigisaata kingornatigut ikinnerpaamik qaammatit arfinillit 
qaangiunneranni qaammatisiutip ukiuata aallartittup aallartiffianit 
sunniuteqalissalluni. 


 
3. Isumaqatigiissut atorunnaarsinneqarpat pisinnaatitaaffiit 
isumaqatigiissut tunngavigalugu pisinnaatitaaffiulersimasut 
pigiinnarneqassapput.  


 
Artikel 18 


Ikaarsaariarnermi aalajangersakkat 
 


1. Isumaqatigiissut manna atortuulerpat Nunat Avannarliit 
isumaginninnikkut isumannaallissaaneq pillugu isumaqatigiissutaat 
18. august 2003-meersoq atorunnaarsinneqassaaq. Isumaqatigiissut 
manna pisartakkat aningaasartaasa isumaqatigiissutip 
atortuulernerani pisartakkanut isumaqatigiissummi pineqartunut 
ilaatinneqartunut atatillugu tunniunneqartartut ikilineqarnerinik 
nassataqassanngilaq. Savalimmiut Kalaallillu Nunaat 
eqqarsaatigalugit isumaginninnikkut isumannaallisaatit pillugit 
isumaqatigiissut 18. august 2003-meersoq suli atuutissaaq, 
isumaqatigiissutip matuma atortuulernissaata tungaanut, 
taamaattorli isumaqatigiissutip artikel 16 tunngavigalugu 







atortuulernerata kingornatigut kingusinnerpaamik ukiup ataatsip 
qaangiunnerani. 


 
2. Inuk Nunami Avannarlermi 1. januar 1994 sioqqullugu 
najugaqarsimanini tunngavigalugu tunngaviusumik 
pensionisiaqarsinnaatitaalersimappat, piffissamilu tassani Nunami 
Avannarlermi allami sulisartutut 
pensionisiaqarsinnaatitaalersimappat piffissami tassani 
tunngaviusumik pensionisiat taamaallaat nunamit kingullertut 
taaneqartumut tunniunneqartassapput. Inuk piffissami 
taamaattumik tamatumunnga peqatigitillugu Nunani Avannarlerni 
arlalinni sulisartutut pensionisiaqarsinnaatitaalersimappat, nunallu 
taakku ilaat ataaseq aamma nutaatut najugaqarfigisimappagu, 
tunngaviusumik pensionisiat nunamit kingullertut taaneqartumit 
tunniunneqartassapput.  


 
3. pisartakkanik qinnuteqaatit isumaqatigiissutip matuma 
atortuulersinneqarnerata kingornatigut tunniunneqartut 
isumaqatigiissut manna tunngavigalugu suliarineqartassapput, 
piffissamut isumaqatigiissutip matuma siornaneersumut 
tunngasuugaluarunilluunniit. 


 
Artikel 19 
Atsiuineq 


 
Isumaqatigiissutip matuma oqaasertaasa allaqqaarneqarnerat 
Danmarkimi nunanut allanut ministereqarfimmi 
toqqortarineqassaaq, taassumalu isumaqatigiissutip 
atsiorneqarsimasup assilineri illua-tungiusut sinnerinut 
nassiutissavai. 


 
Tamanna uppernarsarlugu sinniisutut piginnaatitaasut 
isumaqatigiissut manna atsiorpaat. 


 
....-mi suliarineqartoq, ataaseq qallunaatut, ataaseq finskisut, 


ataaseq islandimiut, ataaseq norskisut ataaserlu svenskisut 
oqaasertalerlugit, oqaatsillu atorneqartut tamarmik assigiimmik 
atuussinnaassuseqarlutik. 


 





